知 足      潘艷姿
   看過千千萬萬的廣告片，印象上深的是一塊年代真久的「醃瓜仔罐頭」廣告，片頭一開始，翕一對老歲仔人的背影，兩人手牽手，其中一个講：老的，明也在食菜！續落畫面道寫：初一十五[image: image1.wmf]愛食菜。即塊廣告片，上厲害的所在是：用真簡短的一句話，表達出無限愛意；擱將真普通的罐頭，表現到真好食；畫面的處理也意境深遠，充分表達出一對老伴的深情，和老歲仔人對生活的滿意、知足、惜福。
    幾年前，嘛捌佇東海大學附近，看著一對中年人的背影，和我相閃身，真清楚聽著其中一个講：咱今也已經買足濟啊，有夠啊！道是因為即句『有夠啊』，我即好奇返頭卜看因到底買偌濟物件？斟酌看一下：不過是一份報紙、一包豆菜，因竟然認為『足濟啊』、『有夠啊』！佇彼个當下，我即了解，原來『濟』合『少』是感受問題，毋是數學問題！
    一般世俗人，攏咧追求一種『濟』，嘛認定一个人若有本事趁真濟錢，道是『成功』。並未在意是用啥物手法得來。所致有人，為著卜成功，不擇手段、心雄手辣、傷害無辜、喪盡天良……這敢是值得鼓勵、鼓吹？咱即个社會，有淡薄仔怪奇，一方面鼓舞人追求「成功」，一方面擱勸人愛「知足」，即兩項中間是充滿矛盾！
    其實人生會當『無成功』卻『有成就』。啥物是成就？道是指：一个人有某一種才調，會當貢獻社會、造就家己；伊無親像成功的定義hiah爾表面化、物質化，成就的定義比較較偏重精神面，一个有成就感的人即有可能會曉知足！
